
ᑐᓴᕐᑎᓯᒍᑎ 
 

ᓇᓪᓕᐅᓂᕐᓯᐅᓂᖅ ᐃᓪᓗᓕᐅᕐᓂᐅᑉ ᐱᒋᐊᕐᓂᖓᓂᒃ 

ᑮᓇᐅᔦᑦ ᐱᔭᐅᓯᒪᓕᕐᑐᑦ ᐃᓗᐃᑦᑐᐃᑦ ᐊᒻᒪᓗ ᐅᒃᑯᐃᓂᑦᓴᖓ ᓄᑖᑉ 

ᐃᓱᐊᕐᓯᕕᐅᑉ ᓇᓗᓀᕐᑕᖅ 2021-ᒦᓛᕐᑎᓗᒍ 
 

ᑰᑦᔪᐊᖅ (ᐊᐅᒡᒍᓯ 29, 2019) - ᓈᒻᒪᓴᕐᓂᖃᑦᓯᐊᓱᓂ, ᐅᕿᓪᓕᓂᖃᕐᓱᓂ, ᐊᒻᒪᓗ ᓇᑯᕐᓴᓂᖃᕐᓱᓂ ᐃᓱᐊᕐᓯᕕᒃ ᓄᓇᒥᒃ 

ᐊᐅᓚᑦᔦᒋᐊᖕᖓᓚᐅᕐᖁᖅ ᓄᑖᒧᑦ ᐃᓪᓗᔪᐊᑦᓴᒧᑦ. ᐊᒥᓲᓂᕐᓭᑦ 100-ᓂᒃ ᙯᖁᔭᐅᒪᔪᑦ ᑌᑲᓃᓚᐅᕐᑐᑦ 

ᓇᓪᓕᐅᓂᕐᓯᐅᕆᐊᕐᑐᓱᑎᒃ ᑖᑦᓱᒥᖓ ᐱᒻᒪᕆᒻᒥᒃ ᓄᓇᕕᒻᒧᑦ ᐊᑑᑎᔪᒥᒃ. ᐃᓚᖃᓚᐅᕐᖁᒍᑦ ᐊᒥᓱᒐᓚᓐᓂᒃ ᓂᕈᐊᕐᑕᐅᒪᔪᓂᒃ 

ᑲᕙᒪᖏᓐᓂᑦ ᑲᓇᑕᐅᑉ ᐊᒻᒪᓗ ᑯᐯᒃ ᐱᓯᒪᔪᓂᒃ, ᐃᓚᖃᕐᓱᑎᒃ ᑐᕐᖃᑕᕐᕕᐅᑉ ᑲᕙᒪᐅᑉ ᐃᓗᐊᓂ ᐊᒻᒪᓗ 

ᓄᓇᖃᕐᖄᓯᒪᔪᓕᕆᓂᕐᒧᑦ ᐊᒻᒪᓗ ᑲᓇᑕᒥ ᑕᐅᕐᓰᑲᑦᑕᐅᑎᓂᕐᒧᑦ ᐃᑲᔪᕐᑎᖓᓂᒃ, Ms. Yvonne Jones, ᐊᒻᒪᓗ ᐅᖓᕙᐅᑉ 

ᑭᒡᒐᑐᕐᑎᖓ ᑯᐯᒃ ᑲᕙᒪᖓᓄᑦ, Mr. Denis Lamothe. ᑭᒡᒐᑐᕐᑏᑦ ᓇᐅᑐᐃᓐᓇᓂᒃ ᑎᒥᐅᔪᓂᒃ ᓄᓇᕕᒻᒥ 

ᙯᓯᒪᓚᐅᕐᒥᔪᑦ, ᐃᓚᖃᕐᓱᑎᒃ ᓗᐃᓴ ᑯᔩ ᐃᑦᑐᖅ ᓄᓇᕕᒻᒥ ᐃᓗᓯᓕᕆᓂᕐᒧᑦ ᑲᑎᖕᖓᔨᓂᑦ ᐱᓯᒪᔪᖅ (NRBHSS), 

ᔨᐊᓂᕗ ᒪᓂᖅ ᑲᑎᕕᒃ ᓄᓇᓕᓕᒫᑦ ᑲᕙᒪᖓᓂᑦ ᐱᓯᒪᔪᖅ (KRG), ᐊᒻᒪᓗ ᐋᑕᒥ ᑎᓖᓪ-ᐊᓚᑯ ᒪᑭᕝᕕᑯᓐᓂᑦ ᐱᓯᒪᔪᖅ. 

ᖁᕕᐊᓲᑎᖃᕐᓇᐅᓚᐅᕐᑐᖅ ᓇᐅᓕᒫᓄᑦ ᑲᓇᑕᐅᑉ ᑲᕙᒪᖓ ᐅᖃᓚᐅᕐᒥᒪᑦ ᑮᓇᐅᔭᖃᕐᑎᓯᒋᐊᓪᓚᓚᖓᓂᕐᒥᓂᒃ ᐅᓪᓗᒥ 

ᐃᓗᐃᑦᑐᖑᕐᑎᓯᓗᓂ ᐱᓇᓱᐊᕐᓂᐅᑉ ᑮᓇᐅᔭᑎᒍᑦ ᑐᕌᒐᖓᓂᒃ. 2021 ᐃᓱᐊᓂ, ᓄᑖᖅ ᐃᓱᐊᕐᓯᕕᒃ ᐅᒃᑯᐊᒥᓂᒃ 

ᐅᒃᑯᐃᓂᑐᐃᓐᓇᓛᖕᖏᑐᖅ, ᑭᓯᐊᓂ ᐊᕐᕌᒍᑕᒫᑦ ᐱᒍᑦᔨᓂᕆᓲᒥᓂᒃ ᐱᖓᓱᕕᓪᓗᐊᑐᒥᒃ ᐱᒍᑦᔨᒍᓐᓇᓛᓯᔪᖅ. 

 

ᐊᐅᒡᒍᓯ 29, 2019, ᐃᓱᖃᖕᖏᑐᒧᑦ ᐊᐅᓚᔨᔭᐅᓛᓕᕐᑐᖅ ᐊᑭᓕᕐᑐᑕᐅᒐᑎᒃ ᐃᓱᐊᕐᓯᕕᐅᑉ ᑲᑎᖕᖓᔨᖏᓐᓄᑦ, ᑭᓯᐊᓂ 

ᓄᓇᕕᒻᒥ ᐱᓇᓱᐊᖃᑕᐅᔪᓄᓪᓗ, ᐊᒻᒪᓗ ᐱᓗᐊᕐᑐᒥᒃ ᐃᓄᑐᐃᓐᓇᓄᑦ ᓄᓇᕕᒻᒥᐅᓄᑦ. “ᐅᓪᓗᒥ, ᓲᓱᒋᔭᖃᓪᓚᕆᒃᑯᒍᑦ 

ᓄᓇᓕᑦᑎᓂᒃ. ᓄᐃᑕᑎᑦᓯᓚᕆᒃᑯᒍᑦ ᑲᑦᓱᙰᑦᑑᓚᕆᑦᓱᑕ ᑭᖕᖒᒪᒋᔭᖏᑦ ᑐᓴᕐᑕᐅᓯᒪᒻᒪᑕ, ᐊᒻᒪᓗ ᒪᒥᒍᑎᑦᓴᖏᑦᑕ 

ᐃᓄᖁᑎᑦᑕ ᑭᖑᕚᕇᑎᒍᑦ ᖁᐊᕐᓵᓇᕐᑐᑰᕐᓯᒪᓂᕐᒧᑦ ᐃᓚᖓᑦ ᐊᑐᐃᓐᓇᐅᓚᖓᓕᕐᒪᑦ ᐊᒥᓲᓂᕐᓴᓄᑦ ᐃᓄᑑᓈᕐᑎᑐᓄᑦ 

ᐃᓚᒌᓄᓪᓗ 14-ᓂ ᓄᓇᓕᓐᓂ 2021-ᖑᓕᕐᐸᑦ,” ᐅᐱᒍᓱᑦᓱᓂ ᐅᖃᕐᑐᕕᓂᖅ ᒥᐊᔨ ᐁᑦᓯᓴᓐ, ᑲᑎᖕᖓᔩᑦ ᐊᖓᔪᕐᖄᖓᑕ 

ᑐᖓᓕᖓ. 

 

ᑎᒥᐅᔪᖅ ᓇᓪᓕᐅᓂᕐᓯᐅᑎᓪᓗᒍ 25-ᓂᒃ ᐊᕐᕌᒍᕐᓯᐅᓂᕐᒥᓂᒃ, 2019 ᓇᓗᓀᕐᓯᔪᖅ ᓄᑖᒥᒃ ᐱᒋᐊᕐᓂᒥᒃ ᐊᒻᒪᓗ ᐋᕐᖀᓱᓂ 

ᐱᐅᓯᐅᓚᖓᓕᕐᑐᒥᒃ ᐊᕐᕌᒍᓂ ᙯᔪᓂ. “ᓇᑯᕐᓴᖁᖓ ᑕᑯᒋᐊᒥᒃ ᐊᔪᐃᓐᓇᓂᖅ, ᐱᕕᑦᓴᖃᕐᕕᖃᕐᓂᖅ ᐊᒻᒪᓗ ᑐᓂᒪᓂᖅ 

ᐊᑑᑎᖃᑦᓯᐊᓯᒪᒻᒪᑕ ᐊᒻᒪᓗ ᓄᐃᑦᓯᓚᖓᑦᓱᓂ ᐱᐅᔪᒥᒃ ᐊᑦᑕᓇᕐᑐᒦᓐᓇᖏᑦᑐᒥᒃ ᓄᑖᖑᓂᕐᐹᔭᕐᒥᒃ ᒪᒥᓴᕐᕕᒥᒃ. ᒪᒥᓴᕐᕕᒃ 

ᐃᓄᑐᐃᓐᓀᑦ ᐃᓗᕐᖁᓯᖓᓂᒃ ᐃᓚᐅᑎᑦᓯᖏᓐᓇᓕᒫᕐᑐᖅ ᐊᒻᒪᓗ ᐱᐅᓯᑐᖃᖏᓐᓂᒃ, ᐆᒻᒪᑎᖓᓃᓪᓚᕆᑦᑑᓂᒃ ᓴᓇᒻᒪᖓᑕ 

ᐊᒻᒪᓗ ᐱᓇᓱᐊᕐᓂᖏᑦᑕ,” ᐅᖃᕐᑐᕕᓂᖅ ᑏᕕ ᕗᐊᕋᔅ, ᑲᑎᖕᖓᔩᑦ ᐊᖓᔪᕐᖄᖓ. 

 

ᐱᓇᓱᐊᕐᓂᓕᒫᑦᓯᐊᖅ, ᓇᐅᑦᓯᑐᕐᑕᐅᔪᕕᓂᖅ ᐊᑭᖃᕐᓱᓂ $40.5 ᒥᓕᐊᓐ ᑖᓚᓂᒃ, ᐃᓚᓕᒃ ᐊᕐᖁᑎᓕᐅᕐᓂᒥᒃ, ᓄᓇᒃᑰᔫᑦ 

ᕿᑲᕐᕕᖓᓂᒃ, ᐃᓪᓗᔪᐊᒥᒃ ᐃᓪᓕᖃᕈᓐᓇᑐᒥᒃ 32-ᓂᒃ ᐃᓄᑑᓈᕐᑎᑐᓄᑦ ᐊᒻᒪᓗ ᐃᓚᒌᓄᑦ ᐃᓱᐊᕐᓯᕕᒻᒦᑐᓄᑦ, ᐊᒥᓱᑦ 

ᐊᓪᓚᕖᑦ, ᐯᕆᑦᓯᕕᒃ ᐊᒻᒪᓗ ᐃᓕᓐᓂᐊᑎᑦᓯᕕᒃ ᐱᒍᑦᔭᐅᔪᑦ ᐱᐊᕋᖏᓐᓂᒃ. ᐃᓂᖓ ᐃᓪᓗᖃᓛᕐᒥᔪᖅ 12-ᓂᒃ ᐱᓇᓱᑦᑏᑦ 

ᐃᓪᓗᓴᖏᓐᓂᒃ.  

ᑖᓐᓇ ᓄᑖᖅ ᒪᒥᓴᕐᕕᒃ ᓄᓇᕕᐅᑉ ᐱᓇᓱᐊᕐᑕᖓ. ᓇᓗᓀᕐᑕᐅᓂᖓ ᑐᓴᕋᑦᓴᓯᐊᖅ ᓄᓇᓕᓕᒫᑦᑎᓄᑦ ᐊᒻᒪᓗ ᐃᓱᐊᕐᓯᓇᕐᓱᓂ 

ᐃᓄᖁᑎᑦᑎᓄᑦ, ᐊᑦᑐᑕᐅᒪᓪᓚᕆᑦᑐᓄᑦ ᐊᑦᓱᕈᕐᓇᑐᒃᑰᓂᕐᒧᑦ ᐊᕐᕌᒍᓂ ᐊᒥᓱᐊᓗᓐᓂ. “ᐃᓱᐊᕐᓯᕕᒻᒥ, ᓲᕐᓗ ᐃᑦᓯᕕᐅᑉ 

ᓯᓚᑖᒍᑦ ᐃᓱᒪᓲᖑᔪᒍᑦ ᐊᒻᒪᓗ ᒫᓐᓇ ᓯᕗᓂᑦᑎᓂ ᐊᑐᖃᑦᑕᓚᖓᔪᑦ ᑭᖕᖒᒪᒋᔭᖏᑦ ᓯᕗᓪᓕᐅᑎᓚᖓᑦᓱᒋᑦ. ᑕᒪᓐᓇ 

ᐱᑦᔪᑎᒋᑦᓱᒍ ᐅᐱᒪᓗᐊᖕᖑᐊᑐᒍᑦ ᖃᐅᔨᒪᒋᐊᒥᒃ 2021-ᒥ, ᒪᒥᓴᕐᕕᕗᑦ ᓯᕗᓪᓕᐸᐅᓛᕐᒪᑦ ᓄᓇᖃᕐᖄᓯᒪᔪᓅᓕᖓᓗᓂ 

ᒪᒥᓴᕐᕕᐅᓗᓂ ᑯᐯᒃᒥ ᑲᒪᒋᔭᖃᕈᓐᓇᓗᓂ ᐃᓚᒌᓂᒃ ᐃᓚᒋᔭᐅᑎᓪᓗᒍ ᒪᒥᑉᐸᓕᐊᓂᕐᒧᑦ” ᐅᖃᓚᐅᕐᑐᖅ ᐊᓖᓯᐊ ᐊᕋᒍᑕᖅ, 

ᑐᑭᒧᐊᑦᑎᓯᔨᒻᒪᕆᒃ. 

 

ᐱᔭᖃᕐᓂᖓ ᐱᓇᓱᐊᕐᓂᐅᑉ ᑌᒫᒃ ᐊᖏᔫᑉ ᕿᓄᐃᓵᕐᓂᑕᖃᕆᐊᓕᒃ ᑮᓇᐅᔭᖃᕐᑎᓯᔪᓕᒫᓂᑦ, ᐃᓚᐅᑎᓪᓗᒋᑦ ᐃᓱᐊᕐᓯᕕᐅᑉ 

ᑲᑎᖕᖓᔨᖏᑦ, ᑲᒪᔨᒻᒪᕆᖏᑦ, ᐱᓇᓱᐊᖃᑕᐅᔪᑦ, ᐊᒻᒪᓗ ᐃᓘᓐᓇᑎᒃ ᓴᐳᑦᔨᓂᕐᒥᒃ ᐱᓇᓱᑦᑎᓕᒫᑦ. “ᓄᓇᕕᒻᒥᐅᓕᒫᓂᒃ 

ᐱᒍᑦᔨᓱᖓ, ᓇᑯᕐᒦᕈᒪᕗᖓ ᐃᓘᓐᓇᖏᓐᓂᒃ ᐃᑲᔪᕐᓯᓯᒪᔪᓂᒃ ᖃᓄᑐᐃᓐᓇᖅ ᓄᐃᓪᓚᕆᓐᓂᖓᓄᑦ ᑖᑦᓱᒪ 

ᓯᓐᓇᑑᒪᑐᐃᓐᓇᕕᓂᐅᑉ. ᓇᑯᕐᒦᕈᒪᒋᕗᖓ ᑕᓪᓕᒪᓂᒃ ᑮᓇᐅᔭᓂᒃ ᑐᓂᔨᓯᒪᔪᓂᒃ, ᑌᒃᑯᐊ ᐃᑲᔪᕐᓂᖏᑉᐸᑕ 

ᐱᒋᐊᕈᓐᓇᕋᔭᖕᖏᓇᑦᑕ ᐃᓪᓗᓕᐅᕐᓂᒥᒃ ᓄᑖᒥᒃ ᐃᓪᓗᔪᐊᖁᑎᓪᓚᕆᖓᓂᒃ ᐅᐱᕐᖓᓴᐅᓛᕐᑐᒥ” ᐅᖃᕐᑐᕕᓂᖅ ᒥᐊᔨ 

ᐁᑦᓯᓴᓐ, ᐊᖓᔪᕐᖄᑉ ᑐᖓᓕᖓ. 

 

ᑮᓇᐅᔭᖃᕐᑎᑕᐅᓂᖓ ᐱᓇᓱᐊᕐᓂᐅᑉ, ᒥᑦᓴᐅᓵᕐᑕᐅᔪᖅ $40.5 ᒥᓕᐊᓐ ᑖᓚᐅᑦᓱᓂ, ᑐᖕᖓᕕᓕᒃ ᐅᑯᓂᖓ ᐃᑲᔪᕐᓯᒍᑎᓂᒃ: 

• 21 ᒥᓕᐊᓐ ᑲᕙᒪᑐᖃᒃᑯᓂᑦ, ᐱᒻᒪᕆᓕᕆᔩᑦ ᑲᓇᑕᒥ;  

• 8.5 ᒥᓕᐊᓐ ᑯᐯᒃ ᑲᕙᒪᖓᓂᑦ;  

• 6 ᒥᓕᐊᓐ ᑲᕙᒪᑐᖃᒃᑯᓂᑦ, ᓄᓇᖃᕐᖄᓯᒪᔪᓂᒃ ᐱᒍᑦᔨᓂᖅ ᑲᓇᑕᒥ;  

• 2.75 ᒥᓕᐊᓐ ᐃᓱᐊᕐᓯᕕᒻᒥᑦ;  

• 1.2 ᒥᓕᐊᓐ ᑲᑎᕕᒃ ᓄᓇᓕᓕᒫᑦ ᑲᕙᒪᖓᓂᑦ  

• 1 ᒥᓕᐊᓐ ᒪᑭᕝᕕᑯᓐᓂᑦ. 

 

ᐊᒻᒪᓗᒋᐊᓪᓚᒃ, ᑯᐯᒃ ᑕᕐᕋᖓᓂᒃ ᐸᕐᓇᑏᑦ ᓴᐳᑦᔨᔪᑦ ᐱᓇᓱᐊᕐᓂᒥᒃ ᐱᒋᐊᕐᑎᓯᑦᓱᑎᒃ ᐱᓪᓗᑯᒋᐊᓕᑎᒍᑦ ᐊᒻᒪᓗ 

ᑮᓇᐅᔭᑎᒍᑦ ᖃᐅᔨᓴᕐᓂᓂᒃ ᑭᖕᖒᒪᒋᔭᐅᔪᓂᒃ ᐸᕐᓇᑕᐅᓂᖓᓄᑦ ᐊᒻᒪᓗ ᓴᓇᔭᐅᓂᖓᓄᑦ ᐃᓪᓗᔪᐊᑉ ᐊᒻᒪᓗ 

ᐊᑕᐅᑦᓯᑰᕐᑎᑕᐅᓂᖓᓄᑦ ᐱᓇᓱᐊᕐᓂᐅᑉ, ᐊᑦᔨᒋᔭᐅᖕᖏᑐᒥᒃ ᐃᓘᓐᓇᖓ ᑮᓇᐅᔭᖃᕐᓱᓂ $1.5 ᒥᓕᐊᓐ ᑖᓚᓂᒃ. 

 

ᐱᒋᐊᕐᑎᑕᕕᓂᖅ 1994-ᒥ, ᐃᓱᐊᕐᓯᕕᒃ ᓄᓇᕕᒻᒥ ᒪᒥᓴᕐᕕᒃ ᑰᑦᔪᐊᒦᑦᓱᓂ ᖄᖏᕐᓂᑯᓕᐅᕐᑎᐅᖏᑦᑐᖅ ᓄᓇᓕᒻᒥ ᑎᒥᐅᔪᖅ 

ᐊᑐᐃᓐᓇᖃᕐᑐᖅ ᐃᓗᕐᖁᓯᕐᒥᒃ ᑕᑯᓐᓇᑕᖃᕐᓱᓂ ᒪᒥᓴᕐᓂᒥᒃ ᓄᓇᕕᒻᒥᐅᑦ ᐃᓄᑐᐃᓐᓀᑦ ᑎᒍᓯᖁᑦᓱᒋᑦ 

ᖃᓄᐃᖕᖏᓯᐊᕐᓇᑐᒥᒃ, ᐅᐃᕆᒪᓂᕐᑕᖃᖕᖏᑐᒥᒃ ᐃᓅᓯᕐᒥᒃ. ᑎᒥᐅᔪᖅ ᐃᓕᑕᕆᔭᐅᔪᖅ ᐋᕐᕿᒍᑎᓪᓚᕆᐅᑦᓱᓂ ᓄᓇᕕᒻᒥ 

ᐊᒥᓱᓄᑦ ᐊᑦᓱᕈᕐᓇᑐᓄᑦ ᐊᒻᒪᓗ ᐱᒻᒪᕆᐅᑦᓱᓂ ᐃᑲᔪᕐᓯᒍᑎᐅᑦᓱᓂ ᐃᓄᓐᓄᑦ ᐋᖓᔮᓐᓇᑐᓂᒃ ᐃᒥᐊᓗᒻᒥᓗ 

ᐊᑐᓗᐊᖃᑦᑕᑐᓄᑦ. ᓇᑯᕐᒪᑦ 25-ᓂᒃ ᐊᕐᕌᒍᓂᒃ ᐱᓇᓱᐊᕐᓯᒪᓂᖓ, ᐃᓱᐊᕐᓯᕕᒃ ᓄᐃᑕᑦᓯᐊᖁᖅ ᑲᑎᕐᓱᓯᒪᔪᓂᒃ 

ᖃᐅᔨᒪᓂᖃᕐᓂᒥᓄᑦ, ᐱᒍᓐᓇᓯᐊᕐᑐᓄᑦ ᐊᒻᒪᓗ ᐊᑯᓂ ᐱᓇᓱᐊᕐᓯᒪᓕᕐᑐᓄᑦ ᐱᓇᓱᑦᑎᒥᓄᑦ, ᐊᒻᒪᓗ ᐃᓗᐃᑦᑐᒥᒃ 

ᐱᓇᓱᐊᕐᓂᖓᓄᑦ ᐃᑲᔪᕐᓱᓂ ᓄᓇᕕᒻᒥᐅᓂᒃ ᐃᓄᑐᐃᓐᓇᓂᒃ ᒪᒥᓴᕐᑎᓗᒋᑦ. 

ᖃᐅᔨᒋᐊᑦᓯᐊᕈᒪᒍᕕᑦ ᐅᕝᕙᓘᓐᓃᑦ ᐊᐱᕐᓱᕕᑦᓴᒥᒃ ᐱᕕᑦᓴᑖᕈᒪᒍᕕᑦ, ᐅᖄᓚᓗᑎᑦ ᐊᓪᓚᓗᑎᓪᓘᓃᑦ ᐅᕗᖓ: 

 

ᒪᕆ-ᐃᓕᐊᓐ ᑲᕉᓐ 

ᑐᓴᐅᒪᖃᑦᑕᐅᑎᓂᓕᕆᔨ / ᐊᓂᕐᕋᖓ: 418-905-1193 / communications@isuarsivik.ca 


